Avgerð frá Skatta- og avgjaldskærunevndini frá 18. juni 2008

Mál nr. 07-03-37-2 

- endurrindan av oljuavgjaldi
- lóg um serligt avgjald á brenniolju § 2

Samandráttur:

Skatta- og avgjaldskærunevndin avgjørdi at staðfesta avgerð hjá TAKS at nokta endurrindan av serliga oljuavgjaldinum. Avgerðin varð grundað við, at báturin kann ikki metast sum vinnuliga rikin í 2006, og hetta er ein treyt fyri at fáa endurrindað serliga oljuavgjaldið. 

Avgerð

Upplýst er í málinum, at kærarin søkti TAKS um at fáa endurrindað oljuavgjald fyri 2006. TAKS noktaði vísandi til, at báturin var ikki mettur at verða vinnuliga rikin og leyk tí ikki treytirnar fyri at fáa oljuavgjald endurrindað. Hetta varð kært til Skatta- og avgjaldskærunevndina.

TAKS vísir á vegleiðingarskriv Toll- og Skattstovunnar, at tann meginregla er galdandi, tá talan er um útróðrarbátar, at skilt verður millum høvuðsvinnu og hjávinnu. Toll- og Skattaráðið hevur sum vegleiðandi reglu ásett, at har útróðurin ikki er høvuðsvinna skattgjaldarans, og árliga bruttosølan er kr. 150.000 ella meira, verður báturin viðgjørdur sum fult vinnuligur, sambært kap. 3 í avskrivingarlógini, og tá skal rakstrarstudningur roknast uppí bruttosøluna, men manninga-, agn- og oljustudningur skal ikki mótroknast teimum tilsvarandi útreiðslupostunum.

Er hinvegin bruttosølan lægri enn kr. 150.000, roknast báturin sum partvís vinnuligur og verður tá farið fram soleiðis:

1) um avlop er, kann avskrivast við upp til 30% av saldo, tó hægst ájavnt við nettoavlopið aftaná allar útreiðslur, eisini hýrur.

2) Avskrivast kann ikki í aðrari inntøku.

3) Hall kann ikki dragast frá í skattskyldugu inntøkuni og kann ikki fram- ella afturførast til frádrátt í rakstri, tá avlop er. Eigari kann tó mótrokna í egnum hýruparti sama ár.

Vinnuliga rikin bátur, ið av einhvørji orsøk verður lagdur heilt ella partvíst, soleiðis at bruttosølan eitt árið er so lítil, at hann verður roknaður sum partvís vinnuligur, fylgja reglunum um partvísar vinnuligar bátar tað árið.

Í løgtingslóg nr. 179 frá 18. desember 1999 um serligt avgjald á brenniolju § 2, stk. 2 stendur, at skip og bátar undir 20GT, sum TAKS metir vera í vinnu og eru mvg-skrásettir, hava rætt til at fáa endurrindað tað gjald, sum tey hava goldið sambært § 1.

§ 1 í kunngerð um endurrindan av serligum oljuavgjaldi sigur, at skip og bátar undir 20GT, ið eru skrásettir sambært ásetingunum í meirvirðisgjaldslógini, og sum skattliga verða mettir at verða riknir vinnuliga, kunnu eftir umsókn eina ferð um árið fáa endurgoldið tað oljuavgjald, ið tey hava goldið sambært løgtingslóg nr. 179 frá 18. desember 1992.

Tá bruttosølan hjá bátinum sambært roknskapinum fyri inntøkuárið 2006 er kr. 111.000, og hetta ikki er høvuðsvinna skattgjaldarans, hevur TAKS viðgjørt bátin eftir reglunum fyri partvíst vinnuligar bátar. T.v.s. at báturin verður ikki mettur sum vinnuliga rikin skattliga.

T.v.s. at TAKS metir ikki, at endurrindan av serliga oljuavgjaldinum sambært kunngerð kann fara fram.

Um hugt verður eftir árunum frammanundan, hevur bruttosølan hjá bátinum fyri árini 2003, 2004 og 2005 verið ávikavist kr. 220.495, kr. 80.192 og kr. 42.442, t.v.s. at báturin fyri inntøkuárið 2003 verður mettur sum fult vinnuliga rikin, meðan hann fyri inntøkuárini 2004 og 2005 verður mettur sum partvíst vinnuliga rikin, tí bruttosølan er undir 150.000 kr., og heldur ikki hesi árini er hann høvuðsvinna skattgjaldarans.

Kærarin upplýsir, at hann hevur mann, sum burturav fiskar við bátinum og hevur onki annað gjørt enn at fiska. Sambært lønaryvirlitinum hjá bátinum frá og við 2003 er ein persónur, sum fær hýru, og hevur hesin nátt pensjónsaldur í 2004, og kann tað vera orsøkin til, at bruttosølan minkar munandi. Samanumtikið kann sigast, at TAKS metir ikki, at báturin er vinnuliga rikin skattliga í árinum 2006 og kann tí, sambært kunngerð, ikki fáa endurrindað serliga oljuavgjaldið.

Kærarin vísir á, at TAKS noktar honum afturrindan av serliga oljuavgjaldinum fyri 2006 vegna tess, at báturin ikki hevur havt eina bruttosølu upp til kr. 150.000. Báturin fiskaði alt árið 2006 9.200 kg og seldi fyri kr. 111.975,90. Meðalprísurin var einans kr. 12,17. Selt varð til flakavirki, sum gav vánaligan prís.

Sambært løgtingslóg nr. 179 frá 18. desember 1992 um serligt avgjald á brenniolju, sum seinast broytt við løgtingslóg nr. 49 frá 16. mai 2006, hava allir vinnurekandi bátar rætt at fáa útgoldið serliga oljuavgjaldið. TAKS hevur sum eina vegleiðing eitt skattligt mark uppá kr. 150.000, t.v.s. at bátar, sum fiska undir hesa upphædd, fáa onki oljuavgjald.

Kærarin vísir á, at báturin verður rikin fult og heilt vinnuliga. Báturin hevur fult fiskiloyvi. Kærarin hevur ein mann, sum burturav fiskar við bátinum, og hesin maðurin hevur onki annað gjørt enn at fiska. Á staðnum, sum kærarin býr, er støðan heilt øðrvísi enn alla aðra staðir í landinum. Tey hava als ikki møguleikan at koma til eina uppboðssølu, har fiskaprísirnir eru ”kanón” góðir. Farmaleiðir hjá SSL varð partvíst privatiserað soleiðis, at ongin farmaleið er frá staðnum og inn á uppboðssøluna. At sigla inn á uppboðssøluna letur seg ikki gera. Staðið liggur so avsíðis – í hesum førinum.

Skattliga markið hjá TAKS, sum er ein vegleiðing, kann als ikki nýtast hjá teimum. Eisini skal leggjast afturat, at tað er nógv minni av fiski at fáa, og hetta hevur hildið áfram síðani 2003. TAKS hevur als ikki tikið hædd fyri tí stóru niðurgongd av fiski í samband við vegleiðing síðani árið 2003.

Niðurstøða kærarans er tann, at tey eiga fult og heilt at fáa endurgoldið tað serliga oljuavgjaldið vegna tess, at báturin er og verður rikin fult vinnuliga, og at hann hevur fult fiskiloyvi. Har er ein fastur maður umborð, sum onki annað ger enn fiskar við bátinum. 

Og at um tey høvdu møguleikar sum øll onnur í landinum at koma til eina uppboðssølu til sera góðar fiskaprísir, so hevði báturin klárað at selt veiðuna í 2006 fyri kr. 175.000. 

Avgerð hjá Skatta- og avgjaldskærunevndini

Sambært § 2, stk. 2 í lóg nr. 179 frá 18. desember 1992 um serligt avgjald á brenniolju hava skip og bátar undir 20 GT, sum TAKS metir vera í vinnu og eru mvg-skrásettir, rætt til at fáa endurrindað tað gjald, sum tey hava goldið sambært § 1.

Í kunngerð nr. 177 frá 22. september 1993 um endurrindan av serligum oljuavgjaldi er gjørt greitt, at tað eru bátar undir 20 GT, ið eru skrásettir sambært ásetingunum í meirvirðisgjaldslógini, og sum skattliga verða mettir at verða riknir vinnuliga, sum kunnu fáa endurrindað serliga oljuavgjaldið.

Toll- og Skattaráð Føroya hevur ásett, at tá tað snýr seg um útróður, verður skilt ímillum, um talan er um høvuðsvinnu ella hjávinnu. Upplýst er, at kærarin umframt at reka 10-mannafarið eisini rekur annað virksemi, og útróður kann tí ikki metast sum høvuðsvinna hansara, uttan mun til um hann hevur mann at reka bátin fyri seg, sum onki annað ger.

Er virksemið ikki høvuðsvinna skattgjaldarans, hevur Toll- og Skattaráðið sum vegleiðandi mannagongd ásett, at virksemið verður mett sum fult rikið vinnuligt virksemi, tá árliga bruttosølan av fiski er kr. 150.000 kr. ella meira. Er árliga bruttosølan minni enn hesa upphædd, verður ein ítøkilig meting gjørd fyri at taka støðu til, um virksemið kann metast sum fult vinnuligt ella ikki.

Í hesum føri er sølan sambært roknskapinum kr. 111.194,50 í 2006. Sølan var soleiðis hetta árið undir ásetta markinum, og spurningurin er so, um ítøkiligu viðurskiftini kunnu gera, at virksemið hóast hetta verður mett sum fult vinnuligt. Kærarin hevur víst á, at veðrið var sera ringt á heysti 2006, og at prísurin hevur verið lágur, tí hann má landa á staðnum.

Upplýst er, at báturin hevur fiskiloyvi í bólki A, og at kærarin hevur mann at reka bátin fyri seg. Hinvegin er talið av avreiðingum 55 hetta árið, og landaða nøgdin 9.200 kg. Harumframt var bruttosølan árini 2004 og 2005 ávikavist, kr. 80.192 og kr. 42.442, og soleiðis eisini hesi tvey undanfarnu árini undir ásetta markinum.

Skatta- og avgjaldskærunevndin metti, at upplýsingarnar í málinum geva ikki grundarlag fyri at koma til ta niðurstøðu, at serligt atlit skal takast til, at hann landaði á staðnum í mun til á uppboðssølu.

Samanumtikið metir nevndin, at grundarlag er ikki fyri at seta til síðis metingina hjá TAKS um, at báturin í 2006 ikki kann metast sum vinnuligur skattliga.

Skatta- og avgjaldskærunevndin avgjørdi at staðfesta avgerðina hjá TAKS at nokta endurrindan av serliga oljuavgjaldinum. Avgerðin verður grundað við, at báturin kann ikki metast sum vinnuliga rikin í 2006, ið er ein treyt fyri at fáa endurrindað serliga oljuavgjaldið.

